
Ove Thessalonica Nati
Embobo Mi Burisera

1Na Paul mi Silas de Timothy de da ove eiawa
Iesu gebe ari embobo Thessalonica nati da ainda
God Mamo de Bada Iesu Keriso de da topo da
ititera.
Edo God ingoda yei jo jamo jamo ari de wasiri

ewamei ari de itare.
PAUL THESSALONICA NATI EMBOBO DA TU-

MONDA ARI AWA EMBO GOD JASIGA ISIRA
2 Nango ingo berari awa embo God jasiga edo

era. Edo nango ingoda jawo da iji berari God da
yei sedo era.

3 Edo nango God ingodenaso Mama da diti da
ingo Keriso gebe edo edo wasiri ewagaewa ise
Keriso dubo burise edo buro okain edo ewa edo
Bada Iesu Keriso mi matu ro adi sisira awa adira
awa gebe edo ingo goroba de atima ewa awa
nango ruvegae ra.

4 Edo nanonamendi nango gosera God ingo
dubo budo gido ingo uso embobo awase kotisira.

5 Edo nango ingoda yei bugudo nango ge da
amimi aera te Asisi Kotopu da goroba mi binga
ewamei awa minonu sedo era. Edo nango gosera
binga ewamei awa gebe ra. Edo ingo gosewa
nango ingode daedo atima isera ainde ingo mi
ewamei ari kumbawase sedo nango ro ewamei
awa edo isera.

6 Edo ingo nango ro edo isera awa gido ingo da
awodo edo isewa. Edo ingo memesi nembodiba



1 THESSALONIANS 1:7 ii 1 THESSALONIANS 2:2

tambudo isewa te ingo Asisi Kotopu mi jo iaviri
itido isira amimi binga awa budo isewa.

7 Awasedo ingo Macedonia busu embobo de
Greece busu embobo berari de mi ingo gido
pepeta ae etera emboro ainda pepeta edo isewa.

8 Ainda be awa ingo Keriso da binga awa
Macedonia busu de Greece busu de da ititisewa
awasedo. Edo da awa aera te embo yei berari
da awa ingoda God gebe ari da ge awa ingisera
awasedo. Awasedo nango mana ingoda jawo da
ge jiwae mana sadera ainda be awa ingoda binga
awa embo berari matu gari awasedo.

9 Edo nango ingo esega etero ingo nango ingo
joda isewa awa embo re ge da awa sedo era.
Edo ingo God gebe wasiri de atira awa kera
adi ingoda ove kekevegari awa dodo God da yei
wareregurisewa.

10Edo ingo God da yei wareregedo usomei awa
utu dodo engenembarase simba ewa. Edo uso
mei Iesu awa betetiri God mi jigiri eririsira. Edo
Godmi Keriso jigiri eririsira awa gae gae edo God
uso tini gambari awa ingodenaso yei bugurase
Keriso ingodena soregurisira.

2
PAUL DA BURO THESSALONICA NATI DA

1 Nanonamendi ingo ingosuka gosewa awara
nangoda esega ingoda yei isera awa be ae aera.

2 Edo ingo gosewa nango ingoda yei Thessa-
lonica nati da bugae atise nango Philippi nati da
atoro ungomi nangoda yei biae ise gogo dimbudo
ge bebegae nangoda yei sedo isera. Edo embo mi
nango beitigadi jaredo edo isera te binga ewamei

God mi ititisira awa ingoda yei sorase sedo God
mi nangoda jo awa etiri goroba isira.

3 Edo binga nango mi ingoda yei ujugurera
ainda susu awa ge busari aera. Edo nangoda
kotari awa ewamei na edo nango awa ingo gan-
dubadi jaraera.

4 Awarate God mi nango mi orase awara sedo
unemi nango awa binga ewamei da minonu sari
buro awa orase jawo sisira awasedo nango iji
berari ingoda yei ro Godmi ingoda yei sorase sira
awa sera. Edo nango embo mi iaviri orase buro
eiawa aera te God nango ro kotera awa gosira
amimi iaviri arase sedo nango binga ewamei
minonu sari buro eiawa era.

5 Edo ingo isaga gosewa nango ingoda yei
bugusera awa nango ge ngamo mi ingoda yei
ge saera. Edo nango ingo atopapotise ingo mi
nangoda yei rora jiwa itawase dipapa aera. Edo
God umo gosira na ro sena awa gebe ra.

6 Edo nango jasiga ari badi dipapa aera. Edo
nango ingo de embo nenei de mi nango jasiga
awase dipapa aera.

7 Edo nango awa Keriso da binga atopapote-
gari embobo ra awasedo nango dipapa ae etera
awa nango ingoda yei rora jiwae be awase sedo
gae etera te nango ingoda teda atise ingoda yei
ewamei be edo isera teta ai mi uso kinapeina edo
gogo edo simba edo ira da awodo edo isera.

8Edo nango nangoda dubo bari ingoda yei atira
awasedo binga ewamei ingoda yei sedo era. Edo
da awa aera te nango ingo awa embo betadi sia
etera ainda be awa nango ingo be dubo budo era.

9 Naso nanonamendi nango buro ise ingo

pigedo edo isera awa kotewo. Edo nango ingoda
teda atise God da binga ewamei awaminonu sedo
isera te nango ingoda yei bouga itari ujo ae edo
gido edo nango rawodo edo gano budo nangoda
indari de bosini de ori adi sedo gido nango ingo
pigedo buro isera.

10 Edo ingo nango ingoda teda atima edo isera
ainda emboro awa gosewa da awodo God gosira.
Nango ingo Iesu gebe ari embobo da teda atima
isera awa nango wasiri bebegae aera. Nango
ingoda teda atima edo isera awa nangoda jo
ewamei de kotari ewagaewa de atima isera.

11 Edo nango teta mamo mi uso kinapeina da
yei wasiri ro edo ira wasiri da awodo ingoda yei
edo isera.

12 Edo ingoda jo goroba orase nango ingoda
yei ge boedo sedo isera. Edo nango ingoda yei
gegata ise sedo isera God mi ingo jawo sedo ingo
uso ewamei ari de uso gitijigari iji da usasa awa
kumbawase sedo simba ira awasedo ingo atise
gido wasiri awo God umo iaviri adira wasiri awa
ewo.

13Edo nangomi God da binga awa budo bugero
ingo ingido binga awa budo ingoda joda ititisewa.
Edo ingo gosewabinga awa embodabinga aera te
binga awa God da binga ra. Awa gebe binga awa
God da gebe moka ra. Edo God awa Iesu gebe ari
embobo berari da joda buro ira. Edo nango ingo
mi God da binga ingise burisewa awasedo nango
iji berari God da yei doio sedo era.

14 Naso nanonamendi wasiri da awa God da
embobo Iesu Keriso da totopo Judea busu da
ainda isira wasiri da awa ingoda yei etira. Edo

Jew embomei mi ungoda nanonamendi Judea
busu da awa dedo gaedo eoro memesi budo isera
edo da awodo ingoda busu da embomi ingo dedo
gaedo eoro ingo memesi budo isewa.

15 Edo Jew embobo Bada Iesu detero bebetisira
edo God da binga sari embobo dorisera embobo
da amimi nango dedo gaedo isera. Edo embobo
emimi ro era amimi ae God iaviri aera. Edo ungo
awa embo berari da gitopo ra.

16 Edo nango ungo mi soregari borase sedo
binga ewamei awa Jew embobo ae da yei minonu
sedo era te Jew embobo awa iji berari nangoda
emboro awa beitigadi jaredo era. Edo wasiri
biae amimi ungo mi wasiri bebegae ewora awa
deriguriri awasedo God uso tini gambari awa
ungoda yei bugira.

PAUL UNGO SEKAGO ESEGA ADI DIPAPA
ISIRA

17 Nanonamendi ingo de nango de awa ewoga
ewoga etera te ingodenaso kotari awa da awodo
atira.

18 Edo nango ingo seugedo atise nangoda jo
berari mi ingo sekago gadi dipapa edo iji jiwae
be edo gido era te Satan mi nangoda emboro awa
beitigedo ira.

19 Edo ingodenaso Bada Iesu engenembadira
iji ainde mo amemi nangoda buro ainda be eri
edo amemi ari nango iaviri de matawa ateri edo
amemi nangoda riroga eri? Ingo awa.

20Gebe embo re ingomi eowo nango God jasiga
ise iaviri edo era.

3
PAUL TIMOTHY UNGODA YEI ITIRI MAM-

BUSIRA
1 Nango gadi dipapa edo era amone ingoda

tumonda ari Keriso da yei awa goroba de atita ko
awodo aeri awasedo nango Athens nati da atise
Timothy ingoda yei itoro mambarase sititara.

2Edo Timothy awa nangoda namendi nango de
daedo dada God da buro binga ewamei Keriso da
jawo da awa minonu sedo ira.

3 Edo gae gae edo ingo dedo gaedo ari awa
embo Keriso tumonda ari awa dowase sedo
nango Timothy ingoda yei ititera. Edo ingoda jo
awa goroba arase sedo edo ingoda tumonda ari
awa bajido nembodiba arase sedo nango Timothy
ingo kondade arase ititera. Edo ingo gosewa God
dedo gaedo ari nangoda yei awa bugurase gajae
ra.

4 Edo nango ingode atima isera iji ainde nango
ingoda yei sisera amboda embo mi ingo dedo
gaedo adera sisera. Edo ingo gosewa nango mi
ingoda yei awodo adira sisera awa etira.

5 Awasedo nango Timothy ingoda yei itero
mambusira. Edo dedo gaedo ari ingoda yei bugiri
ingoda tumonda ari Keriso da yei awa goroba
de atita ko atae ri awa nango mana mana edo
kotitara awase Satan mi ingo patetiri nango buro
berari awa awase be ae iutara awodo kotitara.

6 Awarate boroko Timothy ingo dodo nangoda
yei bugudo ingoda tumonda ari Keriso da yei edo
ingoda dubo bari awa goroba de atira ainda binga
nangoda yei siutara. Edo binga awa ingido nango
iaviri be era. Edo unemi nangoda yei siutara

ingo kotari ewagaewa nangoda jawo da kotedo
ewa edo ingo nango gadi dipapa ewa teta nango
mi ingo gadi dipapa nembodiba era da awodo
siutara.

7 Edo nango awa memesi nembogamo de edo
bouga jiwae be budo era te nanonamendi nango
ingoda binga awa ingido nangoda jo awa goroba
iutara. Edo nango ingo Keriso gebe ewa ainda
binga awa ingero amimi nangoda jo goroba etera.

8Edo ingo Keriso gebe ari awa doae ise atadewa
awa nango ewamei atadera.

9 Edo boroko ingo awa embo nango God doio
sera. Edo nango ingoda tumonda ari Keriso da
yei edo ewa awasedo nango God da joda iaviri
nembodiba be era.

10 Edo iji berari nango nangoda jo berari mi
God da yei sedo gido era emboro pirigari nango
bugudo ingo gadi. Edo nango ingoda tumonda ari
awa bajido nembodiba arase sedo kondade adi
ingoda yei bugadi dipapa era.

11 Ingodenaso Mama God de ingodenaso Bada
Iesu Keriso de mi emboro pirigoro nango ingoda
yei bugore.

12 Edo ingoda dubo mina bara ari de embo
nenei dubo bari de awa Keriso mi ari bajido
nembodiba are teta nangomi ingo dubo budo era
da awodo.

13 Edo awodo irirowo ingoda jo awa goroba
are. Edo amboda ingodenaso Bada Iesu embo
berari umo gebe edo era awa budo umonde
da engenembadira iji ainde ingo Mamo God da
dombu da deradewa awa kotopu edo wasiri biae
ae.

4
INGODENA WASIRI EWAMEI DE DA ATERA

AMIMI IRI GOD IAVIRI IRA
1 Naso nanonamendi ambo ge da awa ingoda

yei sane. Nango ingo rawodo atise awo God iaviri
adira ainda emboro awa atopapotisera. Edo
emboro re ainda ingo re atewora awarate nango
ingoda yei Bada Iesu da jawo da benunu sera
ingomi ewamei boroko ewa amimi ewameimatu
isewa awa ewo derigare.

2Ko ingo gosewanango awaBada Iesu da bajari
ari mi ingo atopapotisera.

3 Edo God umo dipapa ira amone eire. Dita ari
awa dodo wasiri ewamei de da atiwo.

4Edo embo ingo aro asini jimbusewa awa dubo
budo sapo ewo.

5 Edo embo umo God gae awa iji berari dipapa
jo de berari ise atima iri edo ingo awodo awa
eove.

6 Edo embo da amemi embo nei gandubedo
uso aro awa bengono eure. Ko nango matu
ingo dengoro edo ingoda yei sisera embo wasiri
bebegae awodo edo era awa God mi ungoda
riroga itadira.

7 Edo ingode mana jo dongono de atadera te
ingode jo ewamei de atadera ainda be awa God
mi ingode awodo atorase jawo sisira awasedo.

8Awasedo embo amemi atopatari eiawa ujo ae
adira awa umo embo ujo ae aera te umone God
ingoda yei Asisi Kotopu itido ira awa ujo ae ira.

9Edo Iesu gebe ari embobo nenei rawodo dubo
badewa awa na ingoda yei gaiadi aera ainda be

awa God umo umosuka emboro awa ingoda yei
atopapotisira awasedo.

10 Edo unemi ingo atopatetiri ingo Macedonia
busu da Iesu gebe ari nanonamendi berari awa
dubo budo ewa te nanonamendi nango ingoda
yei sedo gosera boroko tuturo edo ingo dubo
rawodo burewa amimi dubo matu rawodo budo
isewa awa derigare.

11 Edo iji berari jamo jamo edo atadi dipapa
ewo. Edo iji berari buro ingoda awa ewo edoburo
edo gano budo ingo ingosuka ingoda rora awa ori
ewo teta matu nango mi ingoda yei sisera awodo.

12 Edo ingo awodo adewa awa embo Iesu gebe
ae edo era amimi ingo sapo adera. Edo ingo
mi embo nenei da yei ingo ro dipapa ewa awa
mana sawo itadera ainda be awa ingo ingosuka
ro kumbadewa awa inono awasedo.

IESU KERISO AWA ENGENEMBADIRA
13 Nanonamendi dubo vevera eowase teta

embo God mi ungo embo ro adi dipapa ira
awa gae jarera amimi arago eowase nango ingo
mi embo bebetisera ainda gebe moka awawa
gawase dipapa era.

14 Edo ingodena gebe edo era Iesu betedo sek-
ago eririsira da awodo ingode embo Iesu gebe
ima betedo era awa God mi ari ungo Iesu ga da
dada atorase awa gebe ore.

15 Edo nango mi ingoda yei sera amone Keriso
da atopatari ra. Edo Keriso awa engenembadira
edo iji ainde ingodena busu da wasiri de atera
amimi mana embo bebetisera awa dodo giti giti
inda vitido Keriso ga da dada adera.

16 Edo ge javi gogo dimbudo sadira edo asisi
ewamei da gitijigari da ge javi edo God da puin
da javi awa embo mi ingadera. Edo ungo awa
ingiroro Keriso umo be amimi busu asusubedo
wosadira. Edo embo ave Keriso gebe ise bebe-
tisera embobo awa wasiri tamo seka erido giti
vitadera.

17 Edo ungo vitoro ingodena iji ainde busu da
atima era awa ingodena vitido yei poroga atira
ainda ingode embo giti vitera ainde da dada
adera. Edo ainda awa ingode berari Keriso ga da
dada adera. Edo ainda dada edo ingode matawa
Keriso ga da atadera.

18Awasedo ingo ge eiawa ingido ge eiawamina
sara edo ewo ingoda jo awa goroba are.

5
KERISO AWA ENGENEMBADIRA AWASEDO

SIA EWO
1-2Nanonamendi nanemi ro berari eiawa adira

ainda iji awa ingoda yei gaiadena amone inono
aera ainda be awa ingo gosewa Keriso bugadira
iji awa edo iji awa bugadi sima bugarago adira
teta bengono embo mi tumba de bugadi sima
bugarago adira.

3Edo embomi sadera yei berari awa jamo jamo
etiri ingodena ewamei atera sadera edo iji ainda
usibesi ari awa bugadi sima ungoda yei bugarago
adira. Edo usibesi ari awa bugutirari ungo mi
bugurase beitigadi aera teta gasou evetu uso mei
bari iji awa buguri edo umo uso tamo da memesi
awa bugurase beitigari sago ae edo ira da awodo
ra.

4 Awarate nanonamendi ingo awa umenga da
atae ra awasedoKeriso da bugari iji awabugadira
awa ingo mana mana mana adewa teta bengono
embo mi bugadi sima bugarago euri embo mana
mana edo era da awodo.

5 Ainda be awa ingo berari usasa de waiko de
da kinapeina awasedo. Edo ingodena awa tumba
de umenga de da kinapeina aera.

6 Awasedo ingode mana ewo adera teta embo
nenei mi Iesu bugadi aera sise ewo era awodo
awarate ingode dombu gunjedo atise ingode in-
godenasuka dedegurise edo gogo edo atore.

7 Edo embo ewo edo era awa ungo tumba de
ewo edo era. Edo embo umo okain indido era
amone ungo re tumba de edo era.

8 Awarate ingodena awa waiko da kinapeina
awasedo ingode ingodenasuka simba ise edo
gogo edo atore. Edo ingode tumonda ari de dubo
bari de awa teta isoro embobo mi oka da pako
itido era da awodo itore. Edo ingode Keriso
mi ingodena soregadira awa tumonda ore. Edo
ingodena awodo tumonda adera awa ingodenaso
tumonda ari awa teta isoro embobo mi gobe
ungoda kopiri da itido era da awodo are.

9Ko God ingodena uso tini gambari awa borase
itae ra awarate umo ingodena awa soregari ingo-
denaso Bada Iesu Keriso mi ingodena embo sia
isira awa borase ititisira.

10 Edo Keriso umo ingodena awasedo be-
betisira awasedo ingodena betaderita ko wasiri
de ataderita awa ingodena Keriso ga da dada
atadera.

11 Awasedo dove ta kondade mina ara ise edo

ewo jo embo nenei da awa goroba are teta boroko
ewa da awodo.

PAUL DA USO GE SANGOVE UNGODA YEI
12 Nanonamendi nango ingo yei sedo gosera

embo ingoda teda buro era awa sapo ewo. Edo
embomei amone God mi ingo dedegurise atopa-
torase ititisira.

13 Edo ingo ungoda buro awasedo ungo dubo
burise sapo ewo. Edo ingo ge bagae dubo bari mi
dada atiwo.

14 Edo nanonamendi ingo dengoro era embo
ungo buro adi ae sedo era awa sewo gore. Edo
embo oju burigi edo era awa ungoda oju atae
arase sedo kondade ewo. Edo embo goroba ae
awa kondade ewo. Edo embo da yei tini gambari
eove.

15Edo embo da amemi ingoda yei biae oro gido
mina eove ta iji berari ewamei mina ara ise embo
berari da yei ewo.

16 Iji berari iaviri ewo.
17Edo God ga da rora berari awa embo ge sewo.
18Edo ingoda yei ro adira awa iji berari God da

yei doio sewo ko amone God umo embo Keriso da
topo mi awodo orase dipapa edo ira awasedo.

19 Edo embo riawo ewuse aturase ujo ae edo
deoro ambudo ira. Edo awodo awa Asisi Kotopu
da yei eove.

20 Edo binga God mi itido ira awa ujo ae eove.
21Edo ge neinde kainde awa ingido ewa rawari

edo biae rawari awa giwo. Edo awodo gido awa
ge ewamei awa kumbuwo.

22 Awarate rora bebegae neinde kainde awa
dowo.

23EdoGod ingodenaso jo jamo jamo ari itido ira
amimi ingoda jo awa segedo ari ingo dagari ae be
ave. Edo God mi ingoda asisi de jiro de tamo de
awa dedegare edo Bada Iesu Keriso da bugari iji
de ingoda asisi de jiro de tamo de awawasiri biae
ae are.

24 Edo umo ingo jawo sedo ira amimi adira
ainda be awa umo mana ingo doadira.

25Nanonamendi nangoda jawo da God ga da ge
sewo.

26 Edo naso jawo da Iesu gebe ari embobo
berari awa ategewo edo ungo de da ingo buwo.

27 Edo nanemi God da bajari ari mi ingoda yei
sena ove eiawa Iesu gebe ari embobo berari da
yei ajigewo.

28 Ingodenaso Bada Iesu Keriso uso ewamei ari
ingode da matawa atare.

Awara
Ingoda namendi

Iesu Keriso da jawo da
Paul

